Il-mejda tal-moghdija

ddeciedali jhalliha barra fit-triq. Xi proxxmu jahsibha tajba u jigborha. Gieli
kien ra, fi trigtu lejn id-dar filghaxijiet, xi bicca ghamara mhallija f ’kantuniera.
Sa filghodu kienet tkun telget. Tefa’ fuqu kowt irqiq, nizel isfel u hareg barra
biex ipoggi I-mejda mal-hajt. Izda kif xiref barra bil-mejda, jilmah lill-gar ta’
tahtu qed jipparkja, b’galbu, il-Fiat Panda, u sellimlu. X’seta’ jaghmel? Jekk
jerga’ jidhol gewwa kien jaqtghu ta’ mignun. Min johrog barra, fid-disgha ta’
billejl il-Hadd filghaxija, b’mejda tal-moghdija biex imbaghad jerga’ jidhol
biha? U ovvja li mhux se jhalliha mserrha mal-hajt ladarba kien rah il-gar.
F’tebqa t’ghajn qataghha li jimxi bil-mejda sa tarf it-triq u fil-kwiet tat-tarf,
ihalliha hemm. Sellem lill-gar, li kien ghadu ged jiddritta 1-karozza, u telaq
b’pass mghaggel, bhallikieku taht abtu, flok mejda, kellu ktieb.

Mexa l-kumplament tat-triq, dar il-kantuniera, nizel ftit metri tul rue de
la Source u ma’ hajt li fih ma kienx hemm twieqi jew bibien serrah il-mejda.
U kien se jdur, qisu ma gara xejn, lura lejn id-dar, meta rrealizza li ezatt
quddiemu kien hemm almenu ghaxar appartamenti mixghulin u ¢-cans li
kien hemm xi hadd ihares minn wara purtiera minnhom kien kbir. Forsi dan
ix-xi hadd kien ha jehodlu ritratt jew jigbidlu bicca video bil-mobile u jurih
lill-pulizija. Fassal malajr pjan — jinzel gharkupptejh jaqfel il-lazz u b’dik
il-mossa juri r-raguni ghala kien serrah il-mejda mal-hajt. Izda gharkupptejh
irrealizza li lazz x’jaqfel ma kellux ghax kien hareg kif kien — bil-qalziet tal-
pigama u bil-papocc tas-sodda li kien jilbes biss fid-dar. Qam, qabad il-mejda

u kompla niezel mat-triq, fid-direzzjoni tal-ghadira — fejn kien hemm skipp
kbir fejn wiehed seta’ jarmi I-fliexken tal-hgieg. Kellhom habta jmorru kull
tant gimghat, meta martu kienet ghadha f’sikkitha, u jbattlu basket jew tnejn.
Il-mejda seta’ facilment ihalliha hemm.

Izda hdejn l-iskipp il-karozzi kienu ghaddejjin wahda ghal wahda u ma
riedx id-dinjali wahda minnhom tinzerta tal-pulizija. X’jagbad jaghmel? Ragel
iswed, m’oghla hawn u liebes gakketta hoxna, ghadda minn hdejh u xengel
rasu bi tbissima. Mhux it-tbissima li titbissem ghax tkun twelidt orrajt. [zda
t-tbissima li titbissem lil xwejjah mignun li ma jkunx jaf li hareg mid-dar bil-
mejda tal-moghdija taht abtu. Ghaddielu minn mohhu li jdur u jagsamhielu
fuq rasu u jhallihom it-tnejn hemm, hdejn l-iskipp, izda l-hsieb kien fjakk u
miet fuq ommu. Issikka 1-mejda taht drieghu u kompla miexi lejn 1-ghadira.

Dagqt naslu, gal lill-mejda.

Kien nesa l-ahhar darba li mexa ma’ martu b’dak il-mod u izjed ma qorob
lejn 1-ghadira izjed hass l-affinita mal-mejda tikber. Siegha qabel, wara li
tmejlet ghal fuqu f’nofs moghdija bil-hadida tikwilu idu, kien stkerrahha.
Zlugata u mserrha ¢éassata mal-hajt kienet fakkritu f’martu. U martu kienet
telget. Mela, f'gieh il-konsistenza, il-mejda kien jehtieg titlaq ukoll. Izda issa,
maghfusa mieghu bezghana, xi ftit tas-simpatija lejn il-mejda kien beda jhoss.
Mhux biss kienet mugugha —b’rigel maqlugh minn postu —izda kienet fi trigtha
ghall-abbandun finali. Immaginah qisu ragel diehel ghand veterinarju b’kelb
li kien zammlu kumpanija tul hajtu kollha u li issa kien wasal il-mument li,
ghal xi raguni, jehles minnu.

Kien se jagbez il-gradilja baxxa 1i kien hemm madwar 1-ghadira u kien
se jwaddab, b’kemm sahha seta’ jsib, il-mejda fl-ilma. Jekk teghreq tajjeb,
jekk le kien se jevita dawk in-nahat biex lejn il-mejda ma jerga’ jhares qatt.
Mexa mal-gradilja biex isib dik il-parti l-izjed baxxa li gieli nnota fil-mixjiet
li kien jimxi ma’ martu nhar ta’ Hadd filghodu wara i jixtru 1-gazzetti, il-fjuri
u I-hobz, meta kelb ged imexmex xi haga fid-dlam hasdu b’nebha aggressiva
li ma stennihiex. U tant inhasad li dar f’daqqa, gisu attur ged jiskapula tir, u ta
daqqa ta’ mejda tal-moghdija lill-bieba ta’ Peugeot ipparkjata warajh. L-alarm
tal-karozza xeghel minnufih u beda jidwi. Il-hoss fixlu. Hass paniku stramb
jigri go fih, gisu kien ghadu kemm seraq bank u kien jehtieglu jistahba qabel
jagbduh. Guvni twil u rqiq, li kien ged jigri madwar 1-ghadira, habat go fih u
sakemm heles minnu harislu b’rabja u, b’nifsu maqtugh u b’ritmu mharbat,
baghtu jixxejjer. Ix-xwejjah skuza ruhu bi tlaglig, u bil-mejda issa mhux izjed
taht abtu izda f’idejh it-tnejn — qisha Kristu f’idejn id-Duluri — qasam it-triq

u qataghha li jaghmel ic-Cirku shih lura lejn id-dar, bit-tama li fit-tieni nofs
tac-cirku jsib post mudlam fejn jerhi 1-mejda.

Ix-xita, kif tibda f’beltu, bdiet bla wisq twissijietu sakemm daril-kantuniera
u heles mill-hoss aggressiv tal-alarm, kienet niezla qawwija. B ’rasu mxarrba
beda jigri ma’ gismu ksieh fin. U kien f’dan il-mument li beda jxomm riha
gawwija miexja mieghu. Hares lura. Ma kien hemm hadd. Quddiemu lanqas.
Wagqaf biex jara jekk ir-riha kenitx se tieqaf mieghu. U meta ntebah li kienet
wagqfet tistennieh, baxxa rasu u ntebah li I-papocc tas-sodda mhux biss kien
imxarrab bix-xita, izda kellu fil-qiegh tieghu kisja gmielha ta’ hmieg ta’ kelb.
Bil-fixla tal-kelb, tal-alarm u tal-gerrej, kien rifes il-hmieg. Probabbli tal-istess
kelb ikrah li kien ghamel ghalih.

Ipprovajidlek il-hmieg max-xifer tal-bankina, izda kull darba kien qed jispicca
hafi bil-papocc tas-sodda mitfugh rasu ’1 isfel mal-art. Mexa ftit metri ’1 fuq biex
ibill il-papocé fi ftit ilma migbur fil-vojt li hallew zewg briksiet maqlugha minn
fuq il-bankina, u waqt li kien ged ibillu osserva, fuq in-naha 1-ohra tat-triq, dar ged
titwaqqa’ ftit ftit biex, haseb hu, flokha jitla’ bini iehor. U bil-madum ahdar tal-
banju tad-dar I-antika issa jidher mit-triq, haseb f’kemm nies kienu nhaslu hemm
fuq u kemm hi stramba li post li ghal tant snin inzamm dejjem maghluq issa kien
spicca espost b’dak il-mod goff. Imbaghad haseb f’martu. Tghid lil martu kienu
se jghinuha tiehu banju kif kien jghinha tiehu hu jew se jhalluha wehidha tipprova
ssib tarf, qabel tintebah li impossibbli? U kienu se jaghtuha banju shun jew biex ma
ddewwimhomx kienu se jgeghluha thoss il-bard? Forsi kienet1-intenzjoni taghhom
li jhalluha tmut bil-mod il-mod. Zgur kien hemm xjuh ohra li xtaqu jidhlu f*dik
id-dar. L-ebda ristorant ma jrid li min jidhol fis-sitta jibga’ mkahhal sa nofsillejl. U
jekk tmut ma kienx se jhoss ghall-bqija ta’ jiemu t-toqol tal-htija li halla lil martu
taghmel I-ahhar nitfa ta’ vjagg twil mitlufa wehidha? Messu zammha d-dar. Messu
lit-tabib ma qallu xejn bl-istorja li riedet tmur f’dar nannuha dakinhar li sabha
tipprova tiftah il-bieb f’nofs ta’ lejl. Forsi kien twerwer. Forsi meta mbuttatu fuq
il-mejda tal-moghdija hass li kienet inqasmet il-fruntiera bejn il-limiti tal-pacenzja
u tal-inaccettabbli. Dik hi, haseb. Qatt f’hajtu ma kien imbuttah hadd xi mkien. U
ried juriha li ma kienx se jittollera mbuttar. Izda b’ghajnejh fuq il-madum ahdar
irrigat tad-dar li kienet ged titwaqqa’, haseb li messu Zammha mieghu. Kemm
kien gqasam linji u hi ma qalet xejn. Messu Zammha. Almenu, f’dawk il-mumenti
ta’ lucidita — rari kemm kienu se jkunu rari — kienet se ssib lilha nfisha f’darha,
imdawra bi hwejjigha, b’ragel li habbet u li habbha, bir-riha tal-butir mahlul fuq
il-hobz mixwi u t-te bil-halib. U mhux f’dik il-kamra bla ruh u kulur, fejn issa kien
imur izurha, bit-tama li taghrfu.

L-ahhar li mar hasbitu l-pustier. Qaltlu li kienet ilha tistennieh xahar. Izda
meta ratu jpoggi bilqieghda f’tarf is-sodda u jistagsiha kif inhi, bdiet tgedwed
wehidha u ntilfet thares mit-tieqa ’1 barra, fejn kull ma stajt tara kienu soqfa
tad-djar, bit-tarf tac-cmieni fuq il-bjut qishom gsari rashom ’l isfel. U fi triqtu
lura d-dar haseb f’kemm kienet tkun izjed difficli li kieku jkollu, xi darba,
isibha f’sensiha, b’ghajnejha jistagsuh x’kienet ghamlet tant hazin.

Zewg sajjetti xeghlu s-smewwiet u x-xita tqawwiet. Resaq ma’ hajt
imdawwal b’bozza qawwijau pprova jistkenn billi ghollal-mejda tal-moghdija
fuq rasu, qisu Sansun ckejken u xih b’idejh jaghfsu fuq is-saqaf tat-tempju.
Izda s-sieq id-difettuza malajr sabet il-vojt u nizlet comba fuq imniehru, li
mill-ewwel —bhas-soltu — beda jdenni. Bil-mejda sserrah fuq rasu, dahhal 1-id
il-mahruqa, li kienet ghadha ttektek, fil-but biex johrog maktur izda ntebah li
maktur ma kellux. Ghafas il-komma tal-kowt ma’ mniehru u pprova jgholli
ftit rasu ’1 fuq — kif darba, fi tfulitu, kienet qaltlu jaghmel ommu — biex id-
demm jieqaf. Ftakar fi kliemha. Kollox jieqaf, ibni. Kollox. B’ghajnejh issa
ffukati fuq il-madum tal-banju, kien cert 1i dak il-hin martu kienet imqajma
u kienet qed thares lejn ix-xita niezla bil-goff minn wara t-tieqa. Kif kienet
thobb taghmel f’kull lejl tal-ewwel xita. Qisha tifla ged tistenna lil missierha
gej mix-xoghol. Tghid f’min kienet ged tahseb dak il-hin? Fin-nannu li
minghaliha kien ged jistennieha tidhol lura d-dar jew fir-ragel li kienet tilfet
jew li ntilef, b’xi mod, xi mkien?

Bix-xita thabbat b’sahha fuq wicc il-mejda tal-moghdija u b’purtiera ilma
niezlamal-gnub tal-mejda, gisha carcara, ghalaq ghajnejh uimmaginah f"holma.
Kien se jiftah ghajnejh u jsib ruhu d-dar, fis-sodda hdejn martu kollha riha ta’
Voltaren, u kienu se jqumu u jghallu l-ilma ghat-te u jixwu 1-hobz u jixeghlu
r-radju biex jaraw x’kien sehh madwar id-dinja tul il-lejl.

Hekk rawh minn wara t-tieqa tal-karozza. Xwejjah b’daqna ta’ tliet xhur,
b’wiccu kollu demm, b’papocc tas-sodda u b’qalziet li hadd f’sensih ma kien
se johrog barra bih. U b’mejda tal-moghdija fuq rasu, taht xita niezla gliel.
It-tipiku ragel li jorqod barra, b’kowt li probabbli kien seraq mill-entratura ta’
xi bar, u li issa kien imlieh demm. Ma kenitx iz-zona li s-soltu jiffrekwentaw
dawk ta’ bla saqaf u ma kien fl-interess ta’ hadd li jidhlu uzanzi godda. Lanqas
setghu jhalluh hemm, jizvina fix-xita. U waqqfu I-karozza f’nofs ta’trig, b’zewg
karozzi ohra jieqfu jistennew warajhom.

It-tnejnlihuma m’oghlahawn. Probabbli dak kien 1-ewwel hsieb li ghaddielu
minn rasu xhin rahom hergin mill-karozza u resqin lejh — i f’daqqa wahda jew
kien gsar hu jew twal kulhadd hliefu. U mxew bl-arroganza li jistghu jimxu biss

biha zewg pulizija rrabjati, taht xita tlangas, lejn xwejjah liebes qisu karnival,
b’riha taqsam ta’ hara u b’mejda tal-moghdija fuq rasu.

Id-dokumenti? Ghandi kollox, jahasra, izda geghdin id-dar. Mhux boghod.
Ghaxar minuti mixi. Tridx tigu mieghi? Naghmlilkom kafe wkoll. Jien m’iniex
xi mignun, tafux. X’qed naghmel bil-mejda tal-moghdija? Qieghed ... gieghed
nistenna lil xi hadd biex naghtihielu. Lil xi hadd 1i forsi m’ghandux wahda u
jixtiegha. Iz-7Zejjed ta’ wiehed il-lussu t’iehor, le? Kulma jrid jirrangalha ftit
sieq minnhom. Kont gqed nghaddi meta bhal qisha tqacctet. Ara idi. Ghadha
mikwija. Le, jahasra, fejn se ddahhluni? U le, m’hemmx ghalfejn sptar. Dak
ftit demm kull mhu. Mela xi darba d-demm baqa’ hiereg ghal dejjem? Kollox
jieqaf. Kollox.

U dahhluh fuq in-naha ta’ wara tal-karozza, li mill-ewwel imtliet bir-riha
tagsam tal-hmieg ta’ kelb 1i probabbli — dak il-hin — kien rieqed, bi stonku
mimli, taht saqaf xi mkien. U saqu lejn l-isptar tal-kwartier. Bil-komma tal-
kowt imwahhla ma’ mniehru li kien ghadu jdenni, bil-pala ta’ idu nirien u
b’rasu mdawra lura, qisu tifel ged jara lill-genituri tieghu jxejrulu fi trigtu
lejn post li ma riedx izur minghajrhom, ra x-xita niezla bla hniena. U l-mejda
tal-moghdija, imserrha ma’ hajt, titbieghed u tickien.

